
1 ALGGSÄÄʹN 

 

Taarrjânnam čuâǥǥas-strooiʹtel da reddtõkveʹrǧǧpäiʹǩǩ lie Taarrjânnam kääʹvvraajjâm - da 

raajjâmlääʹjj pääiʹǩ § 3-7 nuäjja alttääm õhttsažtuâjast Saujj-Vaʹrjjel kooʹddin aazztemkääʹv 

tuejjummuž kuõskeeʹl ođđ vuâđđsäiʹmmõsterminaal sätkkvuuʹdest di E6 räätktõõǥǥ Saujj-

Vaʹrjjel kååʹddest. Aazztemkääʹvvtuõjju kooll meärrõs vaaiktõsčiõlǥtõõzzin.  

Saujj-Vaʹrjjel kååʹdd, Taarrjânnam reddmäddveʹrǧǧneeʹǩǩ da čuâǥǥas-stroiʹttel di Finnmark 

lään kåʹddõhttâm kõõsk lij rajjum suåppmõš tuâj jueʹǩǩmest da määusain aazztemkääʹvvtuâj 

beäʹlnn.  

Loopplaž eʹtǩǩõõzz kääʹvvraajjâmplaanân lij mieʹrr kueʹđđed kåʹddhalltõõzz tuʹmmstõk-

ǩiõttʼtõõllma čâhčča 2018. 

Ǩieʹssmannust 2015 Taarrjânnam čuâǥǥas-stroiʹttel da reddtõkveʹrǧǧpäiʹǩǩ tuejjee 

konseʹpttčiõlǥtõõzz E6:st kuõskeeʹl vuuʹd Høybuktmoen – Ǩeârkknjargg. Mieʹrren leäi 

ärvvtõõllâd jeeʹres konseeʹptid ođđ satkku da čuâkksa, kook vuäitče taʹrjjeed Ǩeârkknjaʹrǧǧe 

viõkksõs trafikkriâšldõõǥǥ di kääzzkâʹstted meeraikõskksaž miârrtooim Bareeʹnc vuuʹdest. 

Konseʹpttčiõlǥtõõzz vuâđald siâzztõʹlle ouddned viõstâr Høybukta - da Pulkneset-konseeʹptin, 

prioriteeʹtten viõstâr Høybukta. 

Taarrjânnam trafikkministeria rosttovmannust 2016 uʹvddem ciâlkâlm mieʹldd viõstâr Høybukta 

leʹčči pueʹrmõs päiʹǩǩ ođđ satkku.  

Saujj-Vaʹrjjel kåʹddväʹlddõs tuʹmmii täʹlvvmannust 2017 nääiʹt: 

Saujj-Vaʹrjjel kåʹddväʹlddõs täävtââtt halltõõzz tuʹmmstõʹǩǩe ođđ vuâđđsäʹimmõsterminaal 

aalǥtummša viõstâr Høybukta. Täävtõssân lij raajjâd jõnn meeraikõskksaž Bareeʹnc vuuʹd 

sätkk. Ođđ vuâđđsäʹimmõsterminaal mieʹrren lij  kuʹǩes ääiʹj sizz puʹhtted fabriiklaž 

sätkktooim kådda. 

- Õhttsažtuâjast Saujj-Vaʹrjjel kooʹddin da miârrstroiʹttlin jåttʼtet proseeʹss, koʹst 

čiõlǥtet privat toimmjeeʹji intreeʹssid ođđ sätkkvuuʹd õõudâsviikkma viõstâr 

Høybukta. 

- Viõstâr Høybukta aazztemkääʹvvproseeʹss jåʹttʼtet sõõrǥmõõzz mieʹldd. Oudldõssân 

lij, što proseeʹss viiǥǥât čõõđ riikk jååʹđteʹmen. 

 

Tän diõtt eʹtǩǩõõzz kääʹvvraajjâmprograammâst vuõltteet ciâlklmi vääras da piijât õlmmsest 

vueiʹnnemnalla kääʹvvraajjâm alttummšest iʹlmmteen. 

Kääʹvvraajjâm mieʹrren lij nââneed sââʹj, šorradvuõtt da säätk šorradvuõđ plaanmõõžž di E6 

räätktõk tõõzz kuulli čuâǥǥas-säiʹmmõõzzin, raajjma kuulli teeknlaž ääʹšš, pirrõʹstti jânnam, 

mäddmassai sâʹjjdâttmõš dnõ. Kääʹvvraajjma kooll še E6 liinj taʹrǩstummuš. 

Kääʹvvraajjâmprograamm raavummšest lij valddum bieʹll tõõzz, koon leʹbe koi vaʹlljeemvääraid 

vueʹljet viikkâd õõudårra aazztemkääʹvest.  

Mij ärvvtõõllâm mieʹldd teâttvuâđđ ij leäkku nokk pueʹrr, mõõn diõtt äiggap jåʹttʼted 

kaartʼtumsid /čiõlǥtõõzzid täin sueʹrjin: luâđ määŋghämmsažvuõtt, kulttuurpirrõs, 

âʹlddpirrõs/ålggjieʹllem da puäʒʒhåiddmõš. 

Kääʹvvraajjâmprogramm eʹtǩǩõs lij vuõlttuum ciâlklmi vääras da pijjum õlmmsest 

vueiʹnnemnalla ääiǥas 30.06.2017-25.08.2017. Äʹššǩeeʹrj lie vueiʹnnemnalla neʹttseeidain 

Vegprosjekter - vegvesen.no di kååʹdd seeidain addrõõzzâst www.svk.no. 

http://www.vegvesen.no/Vegprosjekter

Ciâlklmi äiʹǧǧen ââʹnet ääʹv  kaaunõõttâmpoodd aazztemkääʹvvtuâjast. Kaaunõõttâmpoodd 

jäʹrjstet Ǩeârkknjaarǥ gååradpõõrtâst. Seämma peiʹvven Taarrjânnam riikk čuâǥǥas-stroiʹttlest 

lie ääʹv uus Sandnes trafikksâjldõõǥǥâst. Ääiʹj iʹlmmtet mââʹjbeäʹlnn. 

Kääʹvvraajjâmprograamm kuõskki mušttʼtõõzz, kook koʹlle täävtõõzzid, vaʹlljeemvääraid, 

čiõlǥtemtaarbid leʹbe haʹŋǩǩõʹsse vuässõõttma, âlgg vuõltteed 25.08.2017 mõõneeʹst 

addrõʹsse: 

Statens vegvesen Region nord 

Postboks 1403 

8002 Bodø 

 

Leʹbe neʹttpååʹšt mieʹldd addrõʹsse firmapost-nord@vegvesen.no 

Taarrjânnam riikk čuâǥǥas-stroiʹttel õhttvuõttooumaž lij plaanšurr Bjarne Mjelde, teʹl. 78 94 17 

92 leʹbe neʹttpååʹšt bjarne.mjelde@vegvesen.no. 

2 MII LIJ KÄÄʹVVRAAJJÂMPROGRAMM 

Kääʹvvraajjâmprogramm lij obb proseeʹss da plaan vuâđđ. 

Kääʹvvraajjâmprogramm on viõstâr Høybukta säätk da satkku viikki čuâkkaz kuõskki 

aazztemkääʹvvtuâj vuõssmõs podd. 

Kääʹvvraajjâmprograamm mieʹrren on čuäʹjtõõllâd aazztemkääʹvvtuâj täävtõõzz di čiõʹlǧǧeed 

raamid da õudldõõzzid proseeʹss õõudårra viikkma. Tän kääʹvvraajjâmprograamm ciâlklmi 

hämstõõzzâst eʹtǩǩeet, mõõk teema da čuõlmmpaaiʹǩi šiõttõõllmõõžžid aazztemkääʹvvtuâjast 

âlgg čoudded, čuäʹjtet teâđtemplaan da prosessa vuässõõttâmplaan di peäggtet, mâiʹd 

čiõlǥtõõzzid ââʹnet viâltʼteʹmmen šiõǥǥ tuʹmmstõkvuâđ beäʹlnn. 

Jos äʹššbeäʹl vooudlaž leʹbe riikk veʹrǧǧneeʹǩǩ aʹrvvle kääʹvvraajjâmprograamm eʹtǩǩõõzz 

vuâđald, što plaan vuäiʹtte leeʹd risttreeidast meersaž leʹbe jeeʹres tääʹrǩes vueiʹnlmivuiʹm, âlgg 

tän pueʹtted õuʹdde kääʹvvraajjâmprograamm eʹtǩǩõõzz ciâlklmest. Vooudlaž da riikk 

veʹrǧǧniiʹǩǩi âlgg vueiʹttmes mieʹldd väʹldded beäʹl tõõzz, âlgg-a kääʹvveʹtǩǩõõzz ooudeed, 

mâiʹd čiõlǥtõõzzid tän poodd õõlǥči tuejjeed da mâiʹd koʹrjjeei tooimid õõlǥči juʹrdded. (vrd. 

lääʹǩǩ-kommeʹntt Taarrjânnam Kääʹvvraajjâm- da raajjâmlääʹjj päikka §4.1). 

mailto:firmapost-nord@vegvesen.no

3 PROJEEʹKT KOVVÕS 

3.1 Kääʹvv-vuʹvdd 

Kääʹvv-vuuʹd ânnʼjõž raajj kuâsttai vueʹlnn åårrai kaartâst. Tät vuʹvdd lij vueʹlǧǧemsââʹjjen 

čuâǥǥaslinnj E6 ärvvtõõllmest õuddâl da mâŋŋa Høybukta åålǥasräätktõõǥǥâst viõsttra, vrd. 

Taarrjânnam riikk čuâǥǥas-stroiʹttel čiõlǥtõõzz määinaid kuõskeeʹl E6 puõʹtti ääiʹj standaardid. 

 

 

Figuur 1- Eʹtǩǩõs kääʹvv-vuʹvdden 

Tooimi jåttʼtummšest lie seuʹrrjõõzz še kääʹvv-vuuʹd åålǥbeäʹlnn. Vueʹlnn ânnʼjõž raajj tooimi 

vuâllnemvuuʹdest. 

Figuur 2 – Eʹtǩǩuum vaaiktõsvuʹvdd 

Kääʹvv-vuuʹd leimmad kaʹlli- da moreenkueʹstelm reddtõõǥǥ årra, da tõn tueʹǩǩen jõnn 

jeäʹǧǧvuuʹd.  E6-čuâǥǥas jåått tän poodd kääʹvv-vuuʹd čõõđ. Kääʹvv-vuuʹd viõstâr vueʹzzest 

(Tusenvika pirrõõzzâst) lie måtam aassâmǩiiddâlm. Reddtõõǥǥâst Tusenvikast viõstâr årra lie 

måtam âsttääiʹj ǩiiddâlm.  

Vuâllnemvuuʹdest, jõnn jieʹǧǧi kõõskâst, lij samai tääʹrǩes luâttšlaajjvuʹvdd (A-ärvv), koʹst lie 

jeättmõõžž, tuʹlvvtaamm da meanderõʹstti (mååktõõlli) jokkvuuʹd. Tääiʹben kåʹlǧǧe 

Nuvvosjohka/Noselv vuäj, koi miârrkuʹvǯǯnääʹll on miâlggâd pueʹrr. Vuäj kåʹlǧǧe Høybukta, 

kååʹtt lij aktiivlaž miârlaž vuâllõkvuʹvdd, koon ärvv lij B (tääʹrǩes luâttšlaajjvuʹvdd). 

Reddtõk liinjâst Tusenvikast viõstâr årra lie rekisterõsttum måtam kulttuurmoošt. 

Vuâllnemvuuʹdest, jeäʹrben samai Høybuktast, lie rekisterõsttum määŋg kulttuurmoošt. 

Peälštemviõǥǥ âʹnne kääʹvv-vuuʹd harjjtõõllâmtoiʹmme.  Vuuʹd âânn še puäʒʒhåiddamvuʹvdd 

5A/5C Pasvik, di vuʹvdd 4/5B viõstâr Saujj-Varjjlest. 

Kääʹvv-vuuʹd šuurmõs vuäʹmsteei lij taarr vaaldâšmorgaan Finnmarkseiendommen. 

3.2 Aazztemkääʹvvtuâj tuâǥǥas 

Aazztemkääʹvvtuâj jåttʼtem tueʹǩǩen lij Taarrjânnam trafikkministeria siâzztõõllmõš 

čåuddmõõžžâst ođđ Ǩeârkknjaarǥ vuâđđsäʹimmõsterminaaʹle di kåʹddväʹlddõõzz tuʹmmstõk 

15.02.17.  Vuuʹd plaanmõš, nuʹtt määdd ǥo miâr beäʹlnn, lij viâltʼteʹmes puõʹtti ääiʹj 

sätkkââʹnnma. Lââʹssen on viâltʼteʹmes plaanâd E6 räätktõõǥǥ sätkkvoudda. Tän õhttvuõđâst 

âlgg še ärvvtõõllâd ânnʼjõž E6 čuâǥǥaslinnjõõzz vääʹldeeʹl lokku jååʹttemvueʹjj, 

trafikkstaanvuõđ da Taarrjânnam riikk čuâǥǥas-stroiʹttel čiõlǥtõõzz siâzztõõzz E6 

puõʹttiääiʹjest Varangerbotn da Ǩeârkknjaarǥ kõõskâst. 

3.3 Aazztemkääʹvvtuâj täävtõs 

Aazztemkääʹvvtuâj mieʹrren lij tuejjeed Kääʹvvraajjâmplaan, koozz siskkan vaaiktõsčiõlǥtõs 

kuõskeeʹl vuâđđsäiʹmmõsterminaal da E6:st vuâđđsäʹimmõsterminaaʹle viikki čuâkkaz. 

3.4 Čuâǥǥas-standaard vaʹlljummuš 

Čuâǥǥas-standaard vaʹlljõõzz järrne kueiʹmstes satkku viikki räätktõõǥǥ da E6 beäʹlnn. 

Čuâǥǥas-standaard kaiʹbbjõõzzi kovvõs on laiʹnnʼjum Taarrjânnam riikk čuâǥǥas-stroiʹttel 

ǩiõttǩeeʹrjest N100 – Veg- og gateutforming. Ǩiõttǩeeʹrj peeiʹvted tän poodd, da vueʹlnn åårrai 

standarddklaassin vuäiʹtte šõddâd måtam uuʹccab muttâz. 

Čuâǥǥas satkku: 

Standarddklass  H2 Meerlaž, KVL <4000, hooddrajjõs 80 ǩm/č 

Čuâǥǥas-šlaajj: Räätktõklååʹv taarbšeei čuâǥǥas 

Čuõkku kobddvuõtt: 8,5 m, kuõʹhtt vuejjamkurgglummuž di kõskklinnj 

Meettʼtemvuejjamneävv: Čuâǥǥaspoojâs  

Maksimaalʼlaž pâjjnummuš: 8 % 

Kuâddmõš eeʹjjest: 10 tonnâd 

Räätktõõǥǥ: T-räätktõk, koʹst ouddvuâjjamvuõiggâdvuõtt 

 

Räätktõk E6: 

Standarddklass H3 Meerlaž, KVL <4000, hooddrajjõs 80 ǩm/č 

Čuâǥǥas-šlaajj: Räätktõklååʹv taarbšeei čuâǥǥas 

Čuõkku kobddvuõtt: 8,5 m, kuõʹhtt vuejjamkurgglummuž di kõskklinnj  

Meettʼtemvuejjamneävv: Vuejjamneävvõhttõõzz  

Maksimaalʼlaž pâjjnummuš: 8 % 

Kuâddmõš eeʹjjest: 10 tonnâd 

Räätktõõǥǥ: T-räätktõk, koʹst ouddvuâjjamvuõiggâdvuõtt 

 

 

Čuâǥǥas-standaard vaʹlljummuš vuâđđââvv plaanâst tuejjuum lasklmid da analyysid. 

Trafikkouddnummuš: 

Trafikkmieʹrr ânnʼjõž E6:st lij 1360 vuejjamneävvad /suutk Ǩeârkknjaarǥ ǩeʹrddlemǩeeʹddest 

/Høybuktmoe da viõstâr årra. 

Konseʹpttčiiõlǥtummšest näkam trafikklååǥǥ lie laʹsǩǩuum eeǥǥas 2062: 

Kõskk viõstâr Høybukta räätktõʹǩǩe: 2490 vuejjamneävvad /suutk  

- Čuâǥǥas E6:st viõstâr Høybukta sätkkvoudda: 880 vuejjamneävvad /suutk. 

4 AAZZTEMKÄÄʹVVTUÂJ RAAM DA ÕUDLDÕÕZZ 

Tän käpplõõǥǥâst uuʹdet takai ǩičldõõǥǥ tääʹrǩes plaanin da puuʹtin, koid koʹlle 

aazztemkääʹvvtuâj beäʹlnn kõskksaž vueʹzzest åårrai vuʹvddpoliittlaž õudldõõzz. 

4.1 Väʹlddkååddlaž kaiʹbbjõõzz vooudlaž da kååddlaž plaanummša 

Tän viggâmäššǩeeʹrj pääiʹǩ halltõs tuäivv, što õõudad ǩeâllʼjeei da ääiʹjab viõusab vuʹvdd - da 

õhttsažkåʹddplaanummuž puõʹtti iiʹjjin. Plaaneem ääiʹjpoddsaž teema lie: 

- Plaan da tuʹmmstõõǥǥ vuâđđâʹvve šiõǥǥ da ääiʹjpoddsaž teâttvuõđđu di väʹldde lokku 

meersaž da tääʹrǩes vooudlaž intreeʹssid. 

- Õhttsažtuâjj da vuässõõttmõš. 

- Pääiklaž jiõččvaaldšummuž täʹrǩǩen âânnmõš. 

4.2 Kääʹvvraajjâmvuäʹpstõõzz õhttuum aassâmvuuʹdi da trafiikk plaanummša 

Vuäʹpstõõzzi mieʹrren lij jm.: 

- Õõudeed õhttsažkåʹddtääl beäʹlest viõusâs resuursi âânnmõõžž. 

- Viikkâd õõudâs ǩeâllʼjeei gåårdid da čõkkpaaiʹǩid. 

- Piijjâd teädd äärv raajjma da jieʹllemvueʹǩǩjieʹllem õõudummša. 

- Uuʹcceed trafiikk taarb di piijjâd teädd äimmõs- da pirrõʹsse pueʹrid trafikkhäämaid. 

4.3 Puuʹtt sääʹm vueiʹnelm ärvvtõõllma kuõskeeʹl mottjam rajjum pirrõõzz 

åålǥbeällsai vuuʹdi, “mieʹcci”, âânnmõõžž Finnmaarkâst (Retningslinjer for 

vurderingen av samiske hensyn ved endret bruk av meahcci/utmark i Finnmark) 

Alttõõzz vaaiktõõzz âlgg ärvvtõõllâd puuʹttliinji mieʹldd täi aaʹšši beäʹlnn: 

- Puäʒʒhåiddmõš. 

- Põõšši da äʹrbbvuõđlaž rajjum pirrõõzzâst åålǥbeällsai vuuʹdi âânnmõš da jieʹllemvueʹjj 

harjjtummuš. 

- Sääʹm kulttuur da õhttsažkåʹddjieʹllem. 

Âlgg väʹldded lokku tõid kulttuursaž jiiʹjjesnallšemvuõđid, kook lie äʹrbbvuõđlaž sääʹm rajjum 

pirrõõzz åålǥbeällsai vuuʹdi, “mieʹcci”, ââʹnnem vuâđđan. 

4.4 Väʹlddkååddlaž trafikkplaan 

Taarrjânnam halltõõzz teâttanuʹvddmest 33 (2016-2017), Riikk trafikkplaanâst 2018-2029 

(Nasjonal transportplan 2018-2029) ärvvtõõlât, što lâssnam jieʹllemvueʹǩǩjieʹllem aktiviteeʹtt da 

äärv raajjmõš Bareeʹnc vuuʹdest räʹjje ođđ jõnn potentiaal da što Ǩeârkknjaarǥ sââʹjj lij 

oʹdinakai strateeglaž. Ânnʼjõž vuâđđsäʹimmõsterminaal ij suåv näkam õuddnummša, da viõstâr 

Høybukta on riikk siâzztõs ođđ vuâđđsäʹimmõsterminaal sââʹjjen (äʹššǩeeʹrj seidd 316). 

4.5 Bareeʹnc vuuʹd trafikkplaan 

Bareeʹnc voudda lij rajjum õhttsaž trafikkplaan «Joint Barents Transport Plan» (JBTP 2013). 

Mieʹrren lij viikkâd õõudâs õhttsaž trafikkriâšldõõǥǥ Bareeʹnc voudda. Plaanâst meäʹrtõõlât 14 

pâʹjjel raaj jooʹtti jååʹđtemuuʹlec. Nääiʹt lij õinn tarbb viikkâd õõudâs Ǩeârkknjaarǥ kuõskki 

uuʹlcid. Tän aazztemkääʹvvtuâj kuâskk “Tâʹvv miârruuʹlec”, koozz koʹlle še säätk di õõlmâs 

čuâǥǥasriâšldõk mieʹldd looǥǥeeʹl E6-čuâǥǥas satkku. Poojâsčuõkku kovveed puõʹtti ääiʹj 

vuäittmõššân. 

Lääʹddjânnam trafikkminister čuäʹjti ǩiđđmannust 2017 Taarrjânnam trafikkministeriaaʹje 

Lääʹddjânnam tuäivvmõõžž čiõlǥted Lääʹddjânnam da Taarrjânnam kõskksaž 

poojâsčuâǥǥashaʹŋǩǩõõzz vueiʹttemvuõđ. Ruäʹvnjargg - Ǩeârkknjargg lij õhtt koolmâst 

linnjeʹtǩǩõõzzâst. Taarrjânnam trafikkminister lij õlmmsest iʹlmmtam, što son šiõttââtt 

positiivlânji tän čiõlǥtõõzz õõudummša.  

Taarrjânnam riikk čuâǥǥas-stroiʹttel mieʹldd vueiʹtlvaž puõʹtti poojâsterminaal puäʹđče leeʹd 

õhttvuõđâst säätkaid.  



Kääʹvvraajjâmprogramm – Aazztemkääʹvv satkku viikki čuâkksa da satkku – viõstâr Høybukta 

10 

 

4.6 Vuuʹd aazztemkääʹv vueʹǩǩ 

Kuõskeeʹl vuʹvddââʹnnemplaan takaikääʹv plaanâmvueʹss, plaan ID 2004105, lij primmum 

05.10.2005. Vuʹvddââʹnnemtäävtõõzz: mäddtuâj, luâttäʹrbbvuõtt, virksmâʹttma diõtt âânnmõš, 

ââʹnnemvuõiggâdvuõtt kooll Peälštemviõǥǥid. 

Ođđ plaanâmvueʹss lij tuâj vueʹlnn ǩieʹssmannust 2017. Nuuʹbb jårrõõzz õõlmâs taʹrǩstummuž 

ciâlkâlmhäämstõõzzâst vuʹvddââʹnnemtäävtõõzz lie mäddtuâj, luâttäʹrbbvuõtt, virksmâʹttma 

âânnmõš, kääʹvvraajjâmplaan vueʹrdeen. Vuâđđsäʹimmõsterminaal vueiʹtlvaž sâʹjjdâttmõš da 

tõõzz kuulli konfliiʹktid vuuʹdest põõrǥât čåuʹdded kääʹvvraajjâmplaanin. 

4.7 Jeeʹres raam da kaiʹbbjõõzz 

Meersaž luõssvuõn /luõssčääʹcc  

Kääʹvv-vuuʹd raajj jåått Neidenfjordenist/Bøkfjordenist, kååʹtt lij meersaž luõssvuõnn. 

Njauddâmjokk, kååʹtt lij meersaž luõssčääʹcc, poott Neidenfjordena. Mieʹrren lij suõjjled 

luâttluõssnaaʹlid. Meersaž luõssčaaʹʒʒi suõjjlem mieʹrren lij ainsmâʹtted, što nåkam ođđ 

alttõõzzid leʹbe tooimid jeäʹt vikku čõõđ, kook vuäitče tuejjted jõnn hääiʹt luõssnälla. Meersaž 

luõssvuõni suõjjlem mieʹrren lij luõʹsse staanum spesiaal suõjjlummuš akuutlaž kaaʹstin 

luõssvuõnin. Ärvvtõõllâm vuâđđan lie miâr vueʹjj kuõskki čiõlǥtõõzz di pirrõsriskkanalyys. 

5 ČIÕLǤTÕSTEEMA DA ČUÕLMMPAAIʹǨI ŠIÕTTÕÕLLMÕŠ 

 

Vaaiktõsčiõlǥtõs âânn seʹst ärvvlõõzz täin taarbin di vueiʹtlvânji tõid õhttneei eʹtǩǩõõzzin: 

 Tääʹrǩab tuʹtǩǩummuž plaani čõõđ viikkmest 

 Tuʹtǩǩummuž da tooim, koi mieʹrren lij väʹldded čiõlǥ čõõđ viikkmõõžž tuõđlaž 

vaaiktõõzzin 

 

Aazztemkääʹvvtuâjast čiõlǥtet tåʹlǩ tõid teemaid, koin viiggât leeʹd miârktõõzz tuʹmmstõktuâj 

beäʹlnn. Čiõlǥtõsteema järrne kueiʹmstes jeäʹrben aazztemkääʹv kovvõõzz käpplõõǥǥâst 

“Konsekvensutredningen” (Vaaiktõsčiõlǥtõs) di teemain, koid ǩiõttʼtõõlât aazztemkääʹv 

kovvõõzz käpplõõǥǥâst “Virkninger av planforslaget” (Kääʹvveʹtǩǩõõzz vaaiktõõzz). 

Puõʹtti viõstâr Høybukta poojâsõhttvuõđ linnjvaʹlljummša jeäʹt ärvvtõllu tän 

kääʹvvraajjâmplaanâst. Kääʹvvraajjâmplaanâst vääʹldet lokku kuuitâǥ sätkkvoudda kuulli 

poojâsčuõkku vuʹvddtaarb. Vueiʹtlvaž puõʹtti poojâsõhttvuõtt taarbšeʹči ääiʹjeld rajjum jeäʹrab 

konseʹpttčiõlǥtõõzz riikk ânnʼjõž kaiʹbbjõõzzi meâldlânji.  

5.1 Čiõlǥtemnalla eʹtǩǩuum vaʹlljeemväär 

0 - Vaʹlljeemväärr 

Haʹŋǩǩõõzz seuʹrrjõõzzid vuäǯǯat õlmmsa metteeʹl /veʹrddeeʹl tõn čõõđ viikkâm mâŋŋa 

vuõrddum vueʹjj vuõrddum vuâkka, kuäʹss haʹŋǩǩõs ij leäkku vikkum čõõđ. 

Vaʹlljeemväär, kååʹtt eeʹttkâstt ânnʼjõž vueʹjj juätkkmõõžž, kååččat “0-vaʹlljeemväärran”. Nuʹtt-

ba mieʹrren lij ärvvtõõllâd seuʹrrjõõzzid teʹl, ǥo plaanuum haʹŋǩǩõõzz jeäʹt vikku čõõđ. 

 

Vaʹlljeemväärr 1 (vuõssmõs vaʹlljeemväärr) 

Čiõlǥtõõzz raajât õõut ǩilomettarčiõkk-kõõsk šoora sätkkvuuʹdest. Lââʹssen raajât čiõlǥtõõzz 

vaʹlljuum vaʹlljeemväärain kuõskeeʹl čuâǥǥasräätktõõǥǥ E6:st sätkkvoudda. Koolm 

vaʹlljeemvärrsaž räätktõkuuʹlec ärvvtõõlât, ǩiõčč vueʹlnn åårrai kaart. 

 

Kartt 13 – Räätktõkuuʹlec E6:st 

Vaʹlljeemväärr 1 (vuõssmõs vaʹlljeemväärr, koʹst vaʹlljuum räätktõk) lij vuõss-sâjjsaž 

vaʹlljeemväärr. 

5.2 Metood 

Čiõlǥtõõzz vueʹlǧǧemsââʹjjen lij asetõs vaaiktõsčiõlǥtõõzzin di Taarrjânnam riikk čuâǥǥas-

stroiʹttel ǩiõttǩeʹrjj V712 “Konsekvensanalyser” (Vaaiktõsanalyys). 

Vueʹlǧǧemsââʹjjen ââʹnet vaaiktõsanalyys standarddmetood, kååʹtt lij meäʹrtõllum Taarrjânnam 

riikk čuâǥǥas-stroiʹttel ǩiõttǩeeʹrjest V712. Ääiʹjpoddsaž vaaiktõsanalyys čiõlǥtet puõʹtti 

rajjõõzz meâldlânji. 

Vuuʹd ärvv: Ärvvtõõlât koolmpuärddsallaš taullõõǥǥin: uʹcc- kõskkšoora -šurr 

Haʹŋǩǩõõzz veeidasvuõtt: Ärvvtõõlât ǩiõttǩeeʹrjest, mâʹst vueʹlmõs lij “Čuuʹt negatiivlaž” da 

pââimõs “Samai positiivlaž” 

Haʹŋǩǩõõzz seuʹrrjõs: Juõʹǩǩ čiõlǥtõsteema beäʹlnn ärvvtõõlât vuuʹd äärv da haʹŋǩǩõõzz 

veeidasvuõđ, vrd. ǩiõttǩeeʹrj V712 päikka «Konsekvensvifta» (Vaaiktõõzzi ärvvtõõllâm taullõk). 

 

 

 
Kaartâst kuâsttai vaaiktõõzzi ärvvtõõllâm taullõk (konsekvensvifta) (teâttkäivv: Taarrjânnam riikk čuâǥǥas-strooiʹtel. 

Håndbok V712) 

 

Raajjâmpââʹjest âlgg še saǥstõõllâd. 

Norrum ärvvtõõllmõš: 

Norldõk. Looppâst tuejjeet 

õʹhtteǩieʹssemärvvlõõzz pukin vaaiktõõzzin. 

Obbärvvlõs âânn seʹst še teemaid, kook lie 

ǩiõtʼtõllum pääiʹǩest “Virkninger av 

planforslaget” (Kääʹvveʹtǩǩõõzz vaaiktõõzz). 

Ärvvtõõlât ja eʹtǩǩeet vueiʹtlvaž koʹrjjeei 

tooimid. 

5.3 Kvaliteeʹttlaž vaaiktõõzz 

Kvaliteeʹttlaž vaaiktõõzz kueʹsǩǩe jeeʹres pirrõsvueiʹnlmid vuuʹdest. Analyys mieʹrren lij 

puʹhtted teâđ tuʹtǩǩeemnalla åårrai vuuʹdest da haʹŋǩǩõõzz vaaiktõõzzin. Analyys mieʹrren lij 

čuäʹjted, mõõn nalla jeeʹres vaʹlljeemväär vaaikte jeeʹres vuuʹdi jeällmõʹšše. Kvaliteeʹttlaž teemai 

norrum ärvvlõõzz mieʹrren lij čuõvted jeeʹres vaʹlljeemväärai vaaiktõõzzid. 

5.3.1 Âʹlddpirrõs da ålggjieʹllem 

Âʹlddpirrõõzzin  juuʹrdet oummui juõʹǩǩpeivvsaž jieʹllempirrõõzz, koozz koʹlle kõõskteʹmen 

ââlda åårai vuuʹd da trafikk-ǩeäin (Taarrjânnam äimmõs- da pirrõsministeria 2013) di vuuʹd, 

koin pääiklaž oummu juõʹǩǩ peeiʹv liikkee vääʹʒʒeeʹl leʹbe tanccâmkååʹlzin. 

Ålggjieʹllem meäʹrtõõlât âsttäiʹǧǧen šõddi åårrmõššân da fyyslaž aktiviteeʹtten ålggan vääʹldeeʹl 

lokku pirrõsmuttâz da luâttjeäʹlstummuž. 

 Âʹlddpirrõõzz teema lij koon-ne veʹrdd ääiʹjpoddsaž raajjâmvuuʹdest, måttmid kääʹvv-vuuʹd 

viõstâr vueʹzz aassâmǩidlmid täin vuäitt leeʹd vaaiktõs, da tõt lij vaaiktõsčiõlǥtõõzzâst seʹst. 

Ålggjieʹllem teema beäʹlnn âlgg puk kääʹvv-vuuʹdest da tõn ââlda ââʹnnmest åårrai 

ålggjieʹllemvuuʹdid kartteed da ärvvtõõllâd V712-ǩiõttǩeeʹrj metodiikk meâldlânji. Ålggjieʹllem 

kuõskki teâđaid vuäǯǯat vuõss-sâjjsânji Saujj-Vaʹrjjel kååʹddest. Pääiklaž sporttjemsieʹbrid leʹbe 

jeeʹres ålggjieʹllemaktiviteettivuiʹm tuejjeei pääiklaž õhttõõzzid âlgg še leeʹd õhttvuõđâst. 

5.3.2 Luâđ määŋghämmsažvuõtt 

Luâđ m määŋghämmsažvuõđin juuʹrdet ekosysteeʹm biolooglaž määŋghämmsažvuõđ, 

luâttšlaajid, šlaajid da geneettlaž variaatio määddast, njääʹljes čääʹʒʒest, miârrsaivvjest da 

säʹlttčääʹʒʒest di tiõttum geolooglaž elemeeʹntid. Luâđ määŋghämmsažvuõđ vueʹlǧǧemsââʹjjen 

on luâđ ärvv jijstes, ij-ǥa tõn ärvv da äuʹǩǩ oummid.  

Viʹjttjeeʹl Taarrjânnam lääʹjj asetõõzz päikka § 9 kuõskeeʹl vaaiktõsčiõlǥtõõzz, âlgg tän 

meäʹrtõõllâm leeʹd tän poddsaž teâđ vueʹlǧǧemsââʹjjen. Jos tän jeäʹt õnnu riʹjttjeeʹjen taarblaž 

ärvvlõõzzi raajjma kõõččmõõžžâst åårrai luâttäärvain, âlgg ođđ kaartʼtõõzz taarb pueʹtted 

õlmmsa kääʹvvraajjâmprograammâst. Viʹjttjeeʹl Taarrjânnam luâđ määŋgnallšemvuõđ kuõskki 

lääʹjj päikka § 8, âlgg teâttvuâđđkaiʹbbjõõzz leeʹd toolkvaž kõõskâst ääʹšš luõnddu da 

häiʹttriʹsǩǩe luâđ määŋghämmsažvuõđ kuõskeeʹl.  

Lij taarblaž ǩiõččâd čõõđ da vueiʹtlvânji še tiuddeed juʹn åårrai šiilteâđaid vuäjjneeʹl jeäʹrben 

ruõʹpsses liistâst åårrai vaarvuâlaž leʹbe (VU) di hääʹrves šlaajid.  Lââʹssen šiilvuuʹdid da 

kueʹstelmekolooglaž aaʹššid âlgg tuʹtǩǩeed da lââʹzzted vuâđđan aazztemkääʹvvtuõjju juätkast.  

Määŋgai vuuʹdi tuʹmmstõkvuâđ lij tarbb raaveed di tän poddsaž teâđ kvaliteeʹtt ainsmâʹttem 

pääiʹǩ tuejjeeʹl tiuddeei čiõlǥtõõzzid. Teâđ âlgg noorrâd nokk jiânnai, nuʹtt što tieuʹdet luâđ 

määŋgnallšemvuõđ staanmõõžž kuõskki Taarrjânnam lääʹjj pääiʹǩ § 8 meâldlaž kaiʹbbjõõzzid, 

nuʹtt äärvai mâʹte tooim vaaiktõõzzi beäʹlnn. Vuâđđteâđ, kook ouʹdde teâđ vueiʹtlvaž 

obbkueʹrmest âlgg noorrâd (vrd. luâđ määŋgnallšemvuõđ kuõskki Taarrjânnam lääʹjj päikka § 

10). Vueiʹtlvaž priorisõsttum šlaaji da vaʹlljuum luâttšlaaji, koin lie jiiʹjjez šeâttmõõžž luâđ 

määŋgnallšemvuõđ staanmõõžž kuõskki Taarrjânnam lääʹjjest, kaunnmõõžžid âlgg čiõlǥted.  

Eeʹjj 2013 čiõlǥtõõzz raʹjješ påʹrǧǧmannust. Tän ääiʹjpoodd ij leäkku leämmaž vuäittmõš 

čiõlǥted vuuʹdest vueiʹtlvânji kueʹddi looʹddid, nuʹtt-ba ođđ tuʹtǩǩummuž âlgg tuejjeed, da 

vueiʹteeʹn haʹŋǩǩeed pääiklaž teâđaid pääiklaž ornitoloogin. Jos pääiklaž teâtt vuuʹdest ij leäkku 

vuäǯǯmest, meeʹst âlgg tuejjeed ođđ čiõlǥtõõzz vueiʹtlvaž ruõʹpsses liist šlaajin. Tät šâdd ǩiđđ-

ǩieʹssmannust.  

Eeʹjj 2013 čiõlǥtõõzzâst kauʹnneš ruõʹpsses liist šlaajin reddkåårka (čââʹlm vueʹlnn ââʹnnem 

šlaajj). Lââʹssen vuuʹd ärvvtõʹlle leeʹd potentiaalʼlânji ǩieʹssi määŋgaid påʹccraaʹzzid, mâʹte 

vueʹmmrääʹzz (laaksoarho), da vuʹvdd vuäitt leeʹd vääžnai še seähttrid. 

(2013_hoybuktmoen_biofokus_rapport.pdf). Tääʹrǩab šâddtiõđlaž čiõlǥtõs vueiʹtlvaž ruõʹpsses 

liist šlaaji da luâttšlaaji kaunnma tuejjeet ǩieʹss-påʹrǧǧmannust. 

Korsfjorden lij rekisterõsttum jiiʹjjes-i čääʹccvoddsen (0424030400-C) da lij vueʹssen Taarr-

Lääʹdd čääʹccvuuʹdest da Njauddâm čääʹccvuuʹdest. Korsfjordenist lie tuejjuum määŋg miârr 

vueʹj kuõskki čiõlǥtõssâd, leša ij leäkku ǩiõttʼtõllum jiõčč tõn, što koozz ođđ säätk lij jurddjen 

sâjjdâʹtted viõstâr Høybuktast. Tõn määinast âlgg tuejjeed ođđ sedimeʹntt-tuʹtǩǩummuž 

kuõskeeʹl nuʹtt šlaaji ǥo pirrõskaaʹsti čiõlǥtõõzz di čiõlǥtõs õõʹʒʒi- cuåkkai čääʹccvuuʹdin, koid 

mõõntet reddvuuʹd tieuʹddem õhttvuõđâst. Lââʹssen âlgg tuejjeed čiõlǥtõõzz mieʹrre 

sâjjdâʹttemnalla åårrai kaaʹstin kuõskeeʹl nuʹtt säätk teâuddmõõžž ǥo pâʹjjel pääccam massai 

sâjjdâttmõõžž.  

Lââʹssen âlgg čiõlǥted, mõõn nalla luâđ määŋghämmsažvuõđ kuõskki Taarrjânnam lääʹjj 

pääiʹǩest §§ 8-12 meäʹrtõllum õõlmâs tuʹmmstõktuâj pirrõsvuõiggâdvuõđlaž vuâđđjurddjid lij 

ärvvtõllum da jääʹǩǩtum. Âlgg še tuejjeed ärvvlõõzz vueiʹtlvaž kaaʹstin raajjâm - da 

puuʹtʼtempoodd. Tät kuâskk jeäʹrben kueʹllšeeʹllemresuursid di anadroomlaž kueʹllnaaʹlid. 

Vaaiktõs rekisterõsttum  luâđ määŋgnallšemvuõʹtte saujjčääʹccest, miârâst da reddvuuʹdin di 

vaaiktõs resipieeʹnti (puʹrǧǧeemčaaʹʒʒi) ekolooglaž vuâkka âlgg čiõlǥted nokk puârast. 

Raajjâmpââʹj pirr saǥstõõllâd. Vueiʹtlvaž koʹrjjeei leʹbe tiuddeei tooimid di vueiʹtlvaž 

juätkktuʹtǩǩummši taarb âlgg väʹldded lokku. 

5.3.3 Kulttuurmoošt da kulttuurpirrõs 

Tän teema koʹlle kulttuurmoošt, kulttuurpirrõs da kulttuurkueʹstelm. Täin juuʹrdet pukid 

inhimiilʼlaž toimmjummuž kueʹđđem ǩieʹjjid fyyslaž pirrõõzzâst. Meäʹrtelm lij veeidas, da lij 

vääžnai ärvvtõõllâd kulttuurpirrõõzzi tääʹrǩesvuõtt di måkam materiaalʼlaž ǩieʹjjid lij täʹrǩǩ 

seeilted puõʹtti ääiʹj vääras. 

Kääʹvv-vuuʹd vuâllnemvuuʹdest toobdât määŋgaid kulttuurpirrõõzzid kuʹǩes äiʹǧǧpââʹjest, 

mâʹte jm. neoliittlaž pââʹj automaattlanji rääuhtum põõrti pääʹccmid, koin lij samai õllʼjõs 

tuʹtǩǩõs - da jeäʹlstõsärvv. Eʹtǩǩuum säätk kääʹvv-vuuʹd seʹst tieʹđet leeʹd automaattlanji 

rääuhtum kuäʹđ paacctõs da määŋg nuuʹbb jõnn vääin äiggsaž saksslaž raajõõzz, koid ij leäkku 

rääuhtum.  

Kulttuurmooštai beäʹlnn teâttvuâđđ eʹtǩǩuum kääʹvv-vuuʹd beäʹlnn lij pueʹrr, ǥo vuuʹdest lij 

eiʹdde tuejjuum kulttuurmooštai rekisterâsttmõš mäddkååʹdd da Sääʹmteeʹǧǧ arkeoloogi 

tooimest, ǥo plaanin leäi, što Peälštemviõǥǥ âânči H harjjtõõttâmvuʹvdden. 

Čuâǥǥasõhttvuõđ säätk da E6 kõõskâst ij leäkku čiõlǥtum, da tõʹst puätt leeʹd kõskksaž 

miârktõs tän teema konfliʹktt-tääʹzz beäʹlnn.  

Vaaiktõsčiõlǥtõõzz raajât vueʹssen aazztemkääʹvvtuâjast. Kulttuurpirrõõzz beäʹlnn raajât 

rapoort, kååʹtt čuõvat kulttuurmooštai äärv vuuʹdest, eʹtǩǩuum vaʹlljeemväärai konfliʹktt-tääʹzz 

di eʹtǩǩõõzzid koʹrjjeei tooimin. Õnnum metodiikk lij Taarrjânnam riikk čuâǥǥas-stroiʹttel 

õõlmtõõzz V712 – Konsekvensanalyser (Vaaiktõsanalyys) meâldlaž. Čiõlǥtõõzz vuâđđan puätt 

jäänmõsân leeʹd tän poddsaž teâtt, leša vuuʹd väinnmooštid âlgg rekisterâʹstted da ǩeerjeed 

pââjas vueʹssen tän tuâjast.  

5.3.4 Kueʹstelmkartt 

Kueʹstelmkaartin juuʹrdet koon-ne vuuʹd visuaalʼlaž jiiʹjjesnallšemvuõđid leʹbe luândd. Tät 

teema ǩiõttʼtââll tõn, mõõn nalla kueʹstelm toobdât sââʹjjen pirrõõzzâst ǩiõččeeʹl. 

Kueʹstelmkaʹrtte koʹlle puk pirrõõzz gååradkueʹstlmest kuõskteʹmes luâttkueʹstlmid. 

Kueʹstelm on siõmmna čuʹlpp, da tõʹst lie kaʹlli, jeäʹǧǧvuuʹd, liuʹnj da meäʹcc. Vuuʹdest lie 

šäurrčuâkkaz da pälggaz, da ââlda reddtõõǥǥ lij âsttääiʹj aazztummuš. Reddvuuʹdest jie leäkku 

tuejjuum šuurab tooim, da toʹben lie nuʹtt pååđǩeäʹdǧǧreedd ǥo šõʹlles kaʹlli. Muđoi kueʹstelm 

lij kuõskteʹmes luâttvuʹvdd.  

- Čuõkku sââʹj E6 da ođđ säätk kõõskâst ij leäkku veâl loopp räjja tuʹmmuum. Viõstâr 

beäʹlnn åårrai kaʹlli (100 čpb.) da šuurab jeäʹǧǧ nuõrttjest rajjee čuõkku pääiʹǩ, ǥo tõʹst 

vääʹldet lokku kueʹstelm di luâđ määŋghämmsažvuõtt.  

- Kueʹstelm pâjjan samai ceäkkan, 50 čpb., plaanum säätk pääiʹǩ, da tõn määinast čuõkku 

piijjmõš kueʹstlma puätt leeʹd väʹǯǯel, ǥo õllâdvuõtt lij väʹǯǯel loʹsses vuejjamneävvaid.   

- Čuâǥǥas E6:st satkku puätt leeʹd 2-2,5 ǩm kookka.  

- Miârrvuuʹdes jie leäkku ääiʹjben leämmaž tooim, nuʹtt-ba säätk raajjmõš puätt muʹtted 

kueʹstelmjeäʹlstõõzz jiânnai. Haʹŋǩǩõõzzâst lie kookkas vuällai vaaiktõõzz (koid vueiʹtet 

vuâmmšed kuuʹǩǩben ǩiõččeeʹl), leša takainalla tät vaaiktõs vuäll tåʹlǩ tåʹlǩ võnnsin 

jooʹttjid, ǥo vuuʹdest ij muđoi leäkku jiânnai toimmjummuš. 

 

Čiõlǥtõõzz siiskõs  

- Kueʹstelm da tõn elemeeʹnti rekisterâsttmõš  

- Kueʹstelm kovvõs da kaartʼtõs. Taʹrǩstummuž da karttvuâđđ toiʹmmje vuâđđan 

vuâllnemvuuʹd meäʹrtõõllma jeeʹres eʹtǩǩõõzzi beäʹlnn.  

- Kovvõs (vueʹss-) vuuʹdi äärvast. (Ärvvlõs tõʹst, mõõn kaallâš kååʹtt-ne vuʹvdd leʹbe 

pirrõs lij.)  

- Kovvõs veeidasvuõđâst. (Ärvvlõs tõʹst, mâiʹd muttsid projeeʹkt mieʹldd viiggât pueʹttem 

jeeʹres pirrõõzzid leʹbe vuuʹdid di täi muttsi tääʹss.)  

- Haʹŋǩǩõõzz vaaiktõõzzi kovvõs. (Veʹrddummuš tõi ouddõõzzi da hääitai kõõskâst, koid 

meäʹrtõllum projeʹktt pohtt mieʹldes veʹrddeeʹl tõõzz, što projeeʹkt ij šõõddče.)  

- Maatkčemjeäʹlstõõzz kovvõs da ärvvtõõllmõš  

- Vuäittmõõžžâst koʹrjjeei leʹbe tiuddeei tooimid âlgg še saǥstõõllâd.  

 

5.3.5 Luâttresuurs  

Puäʒʒhåiddmõš 

Teema ǩiõttʼtââll vuuʹd âânnmõõžž puäʒʒhååid beäʹlnn, da mõõn nalla tät vaaikat haʹŋǩǩõʹsse. 

Kõõččmõõžžâst lie puäʒʒhåiddamvuʹvdd 5A/5C Pasvik, di vuʹvdd 4/5B viõstâr Saujj-Varjjlest. 

- Puäʒʒhååid kõõččmõõžžâst åårrai vuuʹdid kuõskki âânnmõš âlgg kovveed. 

- Raajjmõõžžâst šõddi vuõigg da pannvuõiǥâs palggâz mõõntõõzzid âlgg ärvvtõõllâd. 

- Âlgg še ärvvtõõllâd, vaaikte-a kõõččmõõžžâst åårrai vuuʹd meäʹrruum puäʒʒmeärra, da 

mõõn jiânnai. 

- Lââʹssen âlgg ärvvtõõllâd, mõõn nalla haʹŋǩǩõs puätt vaaikted raajjâm- da 

puuʹtʼtempoodd vuuʹd âânnmõʹšše puäʒʒhååid beäʹlnn vääʹldeeʹl lokku câggvaaiktõõzz, 

kõmmhääit da lâssneei trafikk. 

Koʹrjjeei da konfliiʹktid uuʹcceei tooimid âlgg čiõlǥted da kovveed. 

Čiõlǥtõõzz raajât tän poddsaž teâđ vuâđald kuõskeeʹl šââddaid, puõccui palggâmpaaiʹǩid da 

siirdčõõttâmǩeäinaid, ââʹnnemveeidasvuõđ da nuʹtt õõudâs, vueiʹtlvânji tiudduum 

taʹrǩstummšivuiʹm. 

Palggsi õhttõʹsse da  puäʒʒhåiddamvaaldšma âlgg väʹldded õhttvuõđ. Oudldõssân on, što 

vaaiktõsčiõlǥtõs vuâđđââvv teâttvuõđđu, kååʹtt nårrai jeeʹres tuʹtǩǩeempohttmõõžžin, 

vaaldšmallaš da äʹrbbvuõđlaž teâđast. 

5.4 Riisk da čuâccjemanalyys 

Aazztemkääʹvvtuâjast âlgg viikkâd riskk- da čuâccjemanalyys čõõđ. Takai täävtõssân lij cõggâd 

da ǩiõttʼtõõllâd riiskid da õhttsažkååʹdd taarbteʹmes čuõcctummuž . Čiõlǥtemnalla åårrai teema 

lie: 

- Luâđ uʹvddem õudldõõzz 

- Pirrõõzz 

- Toimmjemriisk 

- Pueʹllemstaanvuõtt-/pärttvaalmâšvuõtt  

- Infrastruktuuri 

Teemaid ǩiõttʼtõõlât kuõiʹt vueiʹnnemkuuʹlmest: 

- Mii pirrõõzzin vuäitt leeʹd vaarrân projektta, da mõõn nalla? 

- Mii projeeʹktest vuäitt leeʹd vaarrân pirrõʹsse da mõõn nalla? 

 

Analyys viiǥǥât čõõđ čuâǥǥas-stroiʹttel ǩiõttǩeeʹrj V712 Konsekvensanalyser (Vaaiktõsanalyys) 

metodiikk meâldlânji, vrd. Taarrjânnam õhttsažkååʹdd staanvuõtt- da vaalmâšvuõttveʹrǧǧpääiʹǩ 

(Direktoratet for samfunnssikkerhet og beredskap) riskkmatriʹsse. 

5.5 Aazztemkääʹv kovvummšest ǩiõttʼtõllum teema 

 

Lââʹzztõssân käpplõõǥǥâst 5.3 kovvuum jiiʹjjesnallšem čiõlǥtõsteemaid (kvaliteʹtt vaaiktõõzz) 

lij tarbb tuejjeed tääʹrǩab ärvvlõõzz da kovvõõzz määŋgai jeeʹres čuõlmmpaaiʹǩi 

šiõttõõllmõõžžin. Täk teema jie kuul vaaiktõsčiõlǥtõõzz vuâlla, leša tõid ǩiõttʼtõõlât da tõid 

vääʹldet lokku aazztemkääʹv kovvummšest. Ääiʹjpoddsaž teema lie jm. täk: 

 Trafiikkâʹsttemvuõtt da trafikkstaanvuõtt  

 Õhttsažkååddlaž jeällmõš 

 Vuuʹd âânnmõš Peälštemviõǥǥi beäʹlnn 

 Liâđǥ da čääʹcc-/njeäʹššhuõll  

 Räʹjjla /kuõskeeʹl raajjmõõžž  

 Kueʹllšeellmõš da miârr miârršõddummuš  

 Säʹmmlaid kuõskki kõõččmõõžž 

 Kõmm da veärggmõš  

 Massai ǩiõttʼtõõllmõš 

6 AAZZTEMKÄÄʹVVPROSEʹSS DA VUÄSSÕÕTTMÕŠ 

Aazztemkääʹvvproseʹss: 

Kääʹvveʹtǩǩõõzz raajât aazztemkääʹvven, koozz kooll tooimi vaaiktõsčiõlǥtõs. 

Kääʹvvraajjâmprograamm eʹtǩǩõõzzâst âlgg meäʹrtõõllâd kääʹvveʹtǩǩõõzzâst čiõlǥtemnalla 

åårrai jeällmõš. Kääʹvvraajjâmprograamm eʹtǩǩõs âlgg vuõltteed ciâlklmi vääras äʹššbieʹll 

veʹrǧǧniiʹǩǩid da ouddorgaanid di piijjâd õlmmsest vueiʹnnemnalla. Tän tuejjeet seämma ääiʹj 

Kääʹvvraajjâm alttummšest iʹlmmteen. Kääʹvvraajjâmprograamm ciâlkâlm mieʹrrääiʹj âlgg leeʹd 

uuʹccmõssân kutt neäʹttel. Luõvâspââʹj diõtt mieʹrrääiʹj kuuʹǩǩeet kääuʹc neäʹttlen. 

Saujj-Vaʹrjjel kåʹdd raaveed kääʹvvraajjâmprogramm aazztemkääʹvvtuâj vääras.   

Taarrjânnam riikk čuâǥǥas-strooiʹtel da reddtõkveʹrǧǧpäiʹǩǩ räʹjje vaaiktõsčiõlǥtõõzz raavuum 

kääʹvvraajjâmprograamm meâldlânji. Vaaiktõsčiõlǥtõõzz âlgg leeʹd šiõttuum kääʹvvraajjâmtässa 

di leeʹd vueʹǩǩšõs kõõskâst tuʹmmstõõǥǥid, koid tueʹjjee. Vaaiktõsčiõlǥtõõzz seʹst õõʹnni 

kääʹvveʹtǩǩõõzz âlgg kovveed haʹŋǩǩõõzz vaaiktõõzz pirrõʹsse da õhttsažkådda. 

Vaaiktõsčiõlǥtõʹsse âlgg še siskkned kääʹvvraajjâm obb vaaiktõs. 

Mâŋŋa tõʹst aazztemkääʹv, kååʹtt âânn seʹst vaaiktõsčiõlǥtõs, piijât õlmmsest vueiʹnnemnalla, 

da ciâlkâlm ouddmõʹšše âlgg leeʹd äiʹǧǧ uuʹccmõssân kutt neäʹttel. Kääʹvveʹtǩǩõõzzâst 

tuʹmmad looppâst kåʹddväʹlddõs. 

Vueʹssbeäʹl: 

Kääʹvvraajjâmprogramm da vaaiktõsčiõlǥtõõzz šeâttmõõžž stääʹne, što kääʹvvraajjma vuäǯǯat 

veiddsõs vuässõõttmõõžž plaanâmprosessa obbnes. Kääʹvvraajjâmprograamm kuullâm pääiʹǩ 

uuʹdet vuäittmõõžž vaaikted di tõõzz, mõõk kõõččmõõžž lie tääʹrǩes da õõlǥče čiõlǥted što 

proseeʹss jååʹttma, kuäʹss loopplaž kääʹvveʹtǩǩõs tõõzz kuulli vaaiktõsčiõlǥtõõzzeezvuiʹm puätt 

ǩiõttʼtõõllmõʹšše. 

Mieʹrren lij ââʹnned ääʹv teâđtempoodd kääʹvvraajjâm alttummšest iʹlmmteen. Jeeʹres še 

šõddmõõžžid jäʹrjstet nåkam äʹššvuäzzlaivuiʹm, kook lie perstõõvvâm jeäʹrben  

kääʹvv-vuuʹdest. 

Taarrjânnam riikk čuâǥǥas-stroiʹttel, reddmäddveʹrǧǧneeʹǩǩ da aazztemkääʹvv-veʹrǧǧniiʹǩǩi 

mieʹrren lij teâđted aazztemkääʹvvtuâjast nuʹtt, što pukin vueʹssbieʹlin lij šiõǥǥ fiʹttjõs 

aazztemkääʹvvproseeʹssest da eʹtǩǩuum čåuddmõõžžin da täi seuʹrrjõõzzin. 

Teâđaid projeeʹkt pirr da ääiʹjpoddsaž äʹššǩiiʹrjid peeiʹvtet čõõđ ääiʹj neʹttseeidaid 

Vegprosjekter -vegvesen.no. Teâđ projeeʹkt pirr käunnʼje še kååʹdd neʹttseeidain www.svk.no. 

 

Taarrjânnam riikk čuâǥǥas-stroiʹttlest da reddtõkveʹrggpääiʹǩest lij väʹlddvaʹsttummuš 

Kääʹvvraajjâmplaani tuejjummšest, da õõutveäkka kooʹddin seeʹst lij väʹlddvaʹsttummuš 

aazztemkääʹvvtuâj teâđtummšest. Teâđtem mieʹrren lij vuäǯǯad pääiklaž toimmjeeʹjid mieʹldd 

vuässõõttâd aazztemkääʹvvtuõjju. 

 

 

http://www.vegvesen.no/vegprosjekter
http://www.svk.no/

